
2018KO EKAINAREN 21EKO IRIZPENA, BALIO ERANTSIAREN GAINEKO ZERGAREN ARAUDIA ALDATZEKO FORU DEKRETUAREN PROIEKTUARI BURUZKOA, 124/1993 FORU DEKRETU BIDEZ ONARTU ZENA, APIRILAREN 27KOA, ETA 18/2013 FORU DEKRETUARI BURUZKOA, MAIATZAREN 28KOA, FAKTURAZIOKO BETEBEHARREN ARAUTEGIA ONARTZEN DUENA.  
I.- EGITATEZKO AURREKARIAK

Irizpen honek lantzen duen foru dekretuaren proiektua Aholku Batzorde honetara Ogasun, Finantza eta Aurrekontu Saileko foru diputatuak igorri zuen, Diputatuen Kontseiluaren martxoaren 30eko 40/1999 Foru Dekretuaren 17. artikuluko 1. idatz zatian aurreikusitakoarekin bat etorriz. Irizpen eskaerarekin batera, jendaurrean jartzeko eta entzunaldi izapideen emaitzak jaso dituen memoria ere gehitu da, arau eraginaren txosten bat eta genero eraginaren aldez aurreko ebaluazioaren txosten bat, Foru Gobernu Kontseiluaren maiatzaren 23ko 29/2017 Foru Dekretuak ezarri bezala, onartzen dituena xedapen orokorrak egiteko prozedura, arau eraginari eta genero eraginari buruzko txostenak egiteko gidak eta araugintza teknikari buruzko jarraibideak.
II.- OHAR JURIDIKOAK
1.- AHOLKU BATZORDEAREN ESKUMENA IRIZPENA EMATEKO

Diputatuen Kontseiluaren martxoaren 30eko 40/1999 Foru Dekretuak 3. artikuluan ezarri zituen Arabako Foru Administrazioko Aholku Batzordearen eskumenak, eta, tartean, honako hauei buruzko irizpenak ematea jaso zen: “araudi xedapenen proiektuak, Lurralde Historikoaren eskumen esklusibo diren gaiak arautzeko foru arauak garatzean edo autonomia erkidegoko legeak gauzatzean ematen direnak, gaien araudi garapena Lurralde Historikoaren eskumenekoa den kasuetan”. 
Zerga arloari dagokionez Lurralde Historikoaren eskumenen gaineko lehenengo erreferentzia Espainiako Konstituzioaren lehenengo xedapen gehigarrian aurki daiteke: “Konstituzioak babestu eta onartzen ditu forudun lurraldetako eskubide historikoak. Forudun erregimenaren gaurkotze orokorra, dagokionean, Konstituzio eta Autonomia Estatutuen barnean egingo da.”
Horrez gain, Euskal Autonomia Erkidegoko Autonomia Estatutuko 41.2.a artikuluak honako hau ezarri zuen: “Lurralde Historikoetako erakunde eskumendunek zerga araubidea mantendu, ezarri eta arautu ahal izango dute beren lurraldean, Estatuko zerga-egitura orokorrari, koordinaziorako, zerga harmonizaziorako eta Estatuarekiko lankidetzarako ekonomia-itunak berak jaso ditzan arauei eta Autonomia Erkidegoaren baitan helburu horiexetarako Eusko Legebiltzarrak eman ditzanei loturik”. 

EAE eta estatuaren artean sinatutako Ekonomia Itunak, maiatzaren 23ko 12/2002 Legeak onartutakoak, honako hau ezarri zuen 1. artikuluan:

“Lurralde Historikoetako erakunde eskudunek beren zerga sistema eduki, ezarri eta arautu ahal izango dute beren lurraldearen barruan”.

Bestalde, azaroaren 25eko 27/1983 Legeak, Euskal Autonomia Erkidego osorako erakundeen eta bertako Lurralde Historikoetako foru erakundeen arteko harremanei buruzkoak, honako hau ezarri zuen 7.6 artikuluan, foru erakundeen eskumen esklusibo gisa: “Autonomia Estatutuaren 41. atalak esaten dituenak eta, oro har, Ekonomia Itunaren Legeak edo zergalaritza alorreko beste arau edo manuren batzuk emanda izan ditzaten guztia”.
Balio erantsiaren gaineko zergaren ondorioetarako erregistro liburu eta kontabilitateari dagokienez, aurreikusitako aldaketen lege oinarriak Kontseiluaren 2006/112/EE Zuzentarauan ageri dira, 2006ko azaroaren 28koa, Balio erantsiaren gaineko zergaren sistema komunari buruzkoa, baita otsailaren 28ko 6/2005 Foru Arauan, Arabako zergari buruzkoan, eta 12/1993 Foru Dekretu Arautzailean ere, urtarrilaren 19koa, Balio erantsiaren gaineko zergaren araua onartu zuena.

2006/112/EE Zuzentarauari dagokionez, bertan ageri denez “subjektu pasiboek aski zehaztutako kontabilitatea izan behar dute BEZaren aplikazioa eta Zerga Administrazioak kontrolatzea ahalbidetzeko" (242. artikulua); “subjektu pasiboek aski zehaztutako kontabilitatea izan behar dute beste estatu kide batetik estatu kide horretan BEZaren ondorioetarako erregistratutako subjektu pasibo batek edo haren kontura igorritako ondasunak identifikatu ahal izateko” (243.2 artikulua); “estatu kideek beharrezkotzat jotako beste betebehar batzuk ezarri ahalko dituzte BEZaren bilketa zuzena bermatzeko eta iruzurra saihesteko, betiere estatu kideen artean subjektu pasiboek egindako eragiketen eta barne eragiketen tratamendu berdintasunaren printzipioa errespetatzen bada, eta betebehar horiek ez badute muga bat igarotzearekin lotutako formaltasunik eragiten estatu kideen arteko trukeetan” (273. artikulua, lehenengo paragrafoa). 
Bestalde, Arabako Zerga foru arau nagusiaren 29.3 artikuluak honako hau dakar bi paragrafotan: “Artikulu honetan ezarritakoa garatuz, araudi xedapenek zerga betebehar formalak betetzeari dagozkion inguruabarrak arautu ahalko dituzte. Zehazki, erregistro liburuen ekarpena aldian behin eta baliabide telematikoen bidez egin beharreko kasuak zehaztuko dira”.
Balio erantsiaren gaineko zergaren arauari dagokionez, 164. artikuluaren Bat.4 atalak honako hau dio: “Aurreko tituluan ezarritakoa gorabehera [araubide bereziak], zergaren subjektu pasiboak, arauz zehaztuko diren betekizun, muga eta baldintzekin, honako honetara behartuta egongo dira: (...) Kontabilitatea eta erregistroak arauz zehaztuko den gisan eguneratzea; hala ere, baliteke Merkataritza Kodean eta gainerako kontabilitate arauetan bestelakoak finkatzea." 
Bestalde, Ekonomia Itunaren 46.Bi artikuluak zerga informazioaren hornidura orokorraren betebeharrak betetzeko eskumenak lurraldeen artean banatzea aurreikusi zuen:

Bi. Tributu informazioa orokorrean emateko betebeharrak betetzeko diren legez eskatutako aitorpenak Estatuko Administrazioari edo lurraldearen arabera eskumena daukan foru aldundiari aurkeztu behar zaizkio, irizpide hauek kontuan harturik:
a) Zergadunek ekonomia jarduerak egiten badituzte, eurek egiten dituzten enpresa edo lanbide jarduerak egiaztatu eta ikertzeko eskumena daukan administrazioari.

b) Zergadunek ez badute ekonomia jarduerarik egiten, zerga egoitza non daukaten hartu behar dute kontuan, lurralde erkidean edo foru lurraldean.

Aurreko hizkietan ezarritakoaren ondorioetarako, jaraunspen jasogabeak, ondasunen erkidegoak edo izaera juridikorik ez daukaten bestelako erakundeak direnean, aipatutako aitorpenak kideak edo partaideak fiskalki helbideratuta dauden administrazio aurrean ere aurkeztu beharko dira.

Zerga betebeharrak betetzeari dagokion banaketa hori, halaber, 6/2005 Foru Arauan ere aurreikusi zen, otsailaren 28koa, Arabako zerga foru araua; arau horrek zehaztu zituen Arabako Lurralde Historikoko zerga sistemaren arau juridiko orokorrak eta printzipioak, eta Arabako Foru Aldundia gaitu zuen araua garatzeko beharrezko xedapen oro emateko. 

Aurreko guztitik ondorioztatu behar da planteatutako erregelamendu aldaketak, EAEko Ekonomia Itunean, Balio erantsiaren gaineko zergaren araudian, Arabako Zerga foru arau orokorrean eta zerga informazioa emateko betebeharrei buruzko araudian ezarritakoarekin bat etorriz, Arabako Lurralde Historikoaren eskumen esklusiboa direla, aduanek likidatutako kuota txertatzeko aukera berriari dagokion aldaketa salbu, izan ere, Ekonomia Itunaren 5. artikuluan ezarritakoarekin bat etorriz, Balio erantsiaren gaineko zergan inportazioari zuzendutako karga eta inportazio eskubideen erregulazioa, kudeaketa, ikuskaritza, berrikuspena eta bilketa estatuaren eskumen esklusiboak dira; hortaz, Aholku Batzorde honek nahitaezko irizpena eman behar du.

2.- ERAKUNDE ESKUMENA ETA ARAUDI GAIKUNTZA
Arabako zerga foru arau orokorraren 4.1 artikuluak Arabako Foru Aldundiari esleitzen dio zerga arauak garatzeko araudi eskumena; nolanahi ere, tokiko zergei dagokienez badira toki erakundeei dagozkien eskumenak ere. 
Araudi gaikuntza orokor horrez gain, zerga betebehar formalei dagokienez Zerga foru arau orokorraren 29.3 artikuluak berariaz ezarri zuenez “araudi xedapenek zerga betebehar formalak betetzeari buruzko inguruabarrak arautu ahalko dituzte”. 

Bestalde, abenduaren 18ko 52/92 Foru Arauaren 7.2 artikuluak, Arabako Foru Aldundiaren antolaketa, funtzionamendu eta araubide juridikoari buruzkoak, ezarri zuen “araudi ahalmena baliatuz, Diputatuen Kontseiluari dagokiola foru arauak garatu eta egikaritzeko araudiak onartzea, foru dekretuen bitartez”.
3.- PROZEDURA 
Prozedura izapidetzean erabat bete dira xedapen orokorrak egiteari dagokionez indarrean dauden arauak, proposamena aurkezteko eskumena duen erakundeari, arau eraginari buruzko txostenak emateari eta genero eraginaren aldez aurreko ebaluazioari, Aholku Batzordeari kontsulta eskatzeari eta onartzeko eskumena duen erakundeari dagokienez.

Hain zuzen ere, 29/2017 Foru Dekretuko 9. artikuluan ezarritakoari erreparatuz, maiatzaren 23koa, Foru Gobernu Kontseiluarena, proiektuaren aurrerapena jendaurrean jartzeko izapidea eta aldez aurreko kontsulta egin da, baliabide telematikoen bitartez, Arabako Foru Aldundiaren webgunearen bidez. Espedientean aldez aurreko kontsulta izapide horren emaitzei buruzko memoria jaso da, 2018ko maiatzaren 23ko datarekin, baita jendaurrean jarri ondorengo emaitzen memoria ere, 2018ko ekainaren 20ko datarekin; bertan ageri da araudi xedapena idazteko aintzat hartu beharreko proposamen edo oharrik ez dela erregistratu.

Beste alde batetik, Zerga Araudiaren Zerbitzuaren 2018ko ekainaren 4ko txostenak azaldu zuen ebaluatutako xedapenak ez duela garrantzirik generoaren ikuspuntutik, eta hala berretsi du Foru Aldundi honetako Berdintasun Zerbitzuak 2018ko ekainaren 5ean.

III.- FORU DEKRETUAREN EGITURA
Foru Dekretuaren proiektuak hitzaurre bat, bi idatz zati dituen azalpen atal bat eta azken xedapen bat dauzka; azken horrek zehaztu du aldaketa ALHAOn argitaratu eta hurrengo egunean sartuko dela indarrean, eta ondorioak 2018ko urtarrilaren 1etik aurrera izango dituela.

Proposatutako aldaketak 124/1993 Foru Dekretuan dute eragina, Diputatuen Kontseiluarena, apirilaren 27koa, BEZaren araudia onartu zuena, baita 18/2013 Foru Dekretuan ere, maiatzaren 28koa, fakturazioko betebeharren arautegia onartzen duena. 

IV. ARAUDI PROPOSAMENAREN ANALISIA 
Hasieran, Foru Dekretuak, hitzaurrean, 56/2017 Foru Dekretuak ekarritako aldaketak aipatu ditu, abenduaren 5ekoak; beharrezko aldaketak izan ziren BEZaren erregistro liburuak eguneratzeko sistema berria txertatzeko, Arabako Foru Aldundiko Egoitza Elektronikoaren bitartez, ondorioak 2018ko urtarrilaren 1etik aurrera sortuz.

Lurralde erkidean 1075/2017 Errege Dekretua onartu da, abenduaren 29koa, besteak beste, Balio erantsiaren gaineko zergaren erregelamendua eta Fakturazio erregelamendua  aldatu zituena, erregistro liburuak eguneratzeko araudia aipatutako sistema berrira egokitzen bukatze aldera.

Foru Dekretu honek Balio erantsiaren gaineko araudia aldatuko du, 124/1993 Foru Dekretu bidez onartutakoa, apirilaren 27koa; bidenabar, kasu batzuetan eta aldez aurretik eskaera eginez gero, Foru Aldundiak erregistro idazpenetarako eskatutako betekizunak aldatzeko aukera izango duela ezarri da betiere Balio erantsiaren gaineko zergaren zerga betebeharrak egiaztatzea erabat bermatzen bada.

Bidenabar, zenbait egokitzapen tekniko ere egin dira, batez ere epeen arloan kutxa irizpidea aplikagarria den eragiketei dagokienez, faktura zuzentzaileei dagokienez, erregistro zuzenketei dagokienez eta betebeharrik ez daukaten eragiketei dagokienez, faktura eman bada, eta hiruhileko likidazio aldia mantentzen da erregistro liburuak modu elektronikoan eguneratzeko borondatezko aukeraren kasuan.

Fakturazio betebeharrak arautzen dituen araudiari dagokionez, maiatzaren 28ko 18/2013 Foru Dekretuaren bidez onetsia, Ogasun Zuzendaritzaren eskumenak areagotu dira, fakturak zuzentzeko prozedurak baimentzeari dagokionez. Horrez gain, doiketa tekniko bat egiten da zuzenketa fakturak igortzeko epeari dagokionez.
Gainera, eguneratu egiten da bidaia agentziek beste enpresari edo profesional batzuen izenean eta haien kontura parte hartzen duteneko zenbait zerbitzu prestazioren fakturazio araubidea, zerbitzu berriak sartzeko; fakturazio prozedura berezi hau berau aplikatuko zaie.

Foru Dekretuko lehenengo idatz zatian Balio erantsiaren gaineko araudiaren aldaketak proposatu dira, apirilaren 27ko 124/1993 Foru Dekretu bidez onartutakoa.

Lehen puntuan gutxieneko kopuruaren betekizuna ezabatu egin da bidaiarien araubidean entregen esportazioei dagozkien salbuespenetarako; hemendik aurrera ondasunen entrega fakturan dokumentatzeko eskakizunera mugatuko da.

Bi puntuan 61 sexies artikulu osoaren bertsio berria eman da. Edukia handitu egin da, eta jarraibide berriak ezarri dira, egiaztatze prozeduretan aintzat hartu beharko direnak erakunde taldeen araubide berezia baliatzen duten erakundeen kasuan. Atal honetan lehenagotik zegoen eduki bakarra Administrazioari leporatu ezin zaizkion kausen ondoriozko atzerapen eta eten justifikatuena zen.
1. Hala, erakundeen taldearen eta erakunde menderatzailearen egiaztapena egiteko prozedura bakarra ezarri da; erakundearen eta taldearen zerga betebeharrak egiaztatzea ere barne hartuko du.

2. Prozedura bakarrean garatuko da egiaztatu beharreko mendeko erakunde bakoitzaren egiaztapena, erakunde talde bat egiaztatzearen ondorioz. Prozedura horretan sartuko da Balio erantsiaren gaineko zergako bakarkako tributazio araubidearen ondoriozko zerga betebeharrak egiaztatzea eta prozeduraren xede diren gainerako zerga betebeharrak egiaztatzea, eta taldeari entitate taldearen araubidearen arabera dagokion tributazioari buruzko elkarlan jardunak ere sartzen dira hor.

3. Balio erantsiaren gaineko zergaren preskripzio aldia etetea, 6/2005 Foru Arauaren 67.1a) artikuluan aurreikusitakoarekin bat etorriz, otsailaren 28koa, Arabako foru zerga orokorra, honela izango da:

a) Taldeko entitate nagusiarekin balio erantsiaren gaineko zerga dela-eta egindako edozein egiaztapen jardunengatik.

b) Mendeko entitateetako edozeinekin balio erantsiaren gaineko zerga dela-eta egindako edozein egiaztapen jardunengatik, betiere entitate nagusiak jardun horiek formalki ezagutzen baditu.

4. Taldeko edozein entitate dela-eta gauzatzen diren jardunetan zerga prozedurak direla-eta gertatzen diren preskripzio epearen eteteak justifikatuak badira eta atzeratzeak ezin bazaizkio egotzi zerga administrazioari, entitate nagusiaren eta entitate taldearen inguruan gauzatutako prozeduraren iraupen epeari eragingo diote, betiere entitate nagusi horrek horren berri formala badu. Inguruabar horiek gertatu arren, taldea osatzen duten gainerako entitateekiko jardunek aurrera jarraituko dute.

5. Mendeko entitate bakoitzaren inguruan gauzatutako prozeduraren dokumentazioa xehatu egingo da, izapidetzeari begira; hona nola:

a) Balio erantsiaren gaineko zergari buruzko espediente bat, eginbide laburtua jasoz; administrazio prozedura abiaraztea ahalbidetuko du, erakunde taldeen araubidea aplikatzen duen talde batean integratutako mendeko erakunde bakoitzari egindako egiaztapen jardueren emaitza jasoko duena. Espediente hori entitate nagusia eta entitate taldea egiaztatzeko jardunak gauzatzen ari den organoari igorriko zaio.
b) Beste espediente bat prozeduraren xede diren gainerako zerga betebeharrei buruzkoa.

6. Taldeko entitate nagusiaren inguruan gauzatutako prozeduraren dokumentazioa xehatu egingo da, izapidetzeari begira; hona nola:

a) Espediente bat entitate taldearen balio erantsiaren gaineko zergari buruzkoa, aurreko atalean aipatzen diren laburpen eginbideak jasotzen dituena.

b) Beste espediente bat prozeduraren xede diren gainerako zerga betebeharrei buruzkoa.

Hirugarren atalean 62. artikuluko 5. idatz zatia aldatuko da. Lehenago ezarri zen Arabako Foru Aldundiak, beharrezkotzat jotako egiaztapenen ondoren, 62. artikulu beraren 1. idatz zatian aipatutako erregistro liburuak ordezteko baimena eman ahalko duela, eta horren ordez erregistro liburu desberdinak jartzea baimendu ahalko duela, baita erregistro idazpenetarako eskatutako betekizunak aldatzea ere, betiere erantzuna ematen bazaio enpresari edo profesionalen edo subjektu pasiboen kontabilitate eta administrazio antolaketari, eta, aldi berean, erabat bermatzen bada Balio erantsiaren gaineko zerga tarteko dagozkion zerga betebeharrak egiaztatzea.  

Foru Dekretu honek jasotako aldaketaren bitartez Arabako Foru Aldundiak, beharrezkotzat jotako egiaztapen lanen ondoren, baimendu ahalko du emandako eta jasotako fakturen erregistro liburuetan:

· 63. artikuluko 3. eta 4. idatz zatietan eta 64. artikuluko 4. idatz zatian eskatutako informazio guztia edo aipamen guztiak ez agertzea; horietan, hurrenez hurren, emandako fakturen erregistro liburua eta jasotako fakturen erregistro liburua arautu dira. 
· laburpen idazpenak egitea 4. idatz zatian edo 5. idatz zatian, hurrenez hurren, aipatutako baldintza ez beste batzuekin, araudi honetan aipatutako artikuluei dagokienez, antzematen denean jardueraren sektoreko administrazio edo merkataritza jarduerak, edo fakturak, kontabilitate ziurtagiriak eta aduanako dokumentuak emateko baldintza teknikoak oztopo direla aipatutako aipamen eta informazioa kontsignatzeko.

Baimen horiek edozein unetan ezezta daitezke.

Laugarren puntuan 63. artikuluko 3. eta 4. idatz zatiak aldatu dira, emandako fakturen inskripzio modua ezarri duena.

Hain zuzen ere, artikulu horretako 3. idatz zatian erregistro liburuak Arabako Foru Aldundiko Egoitza Elektronikoaren bitartez eguneratzen dituzten erakundeek jaso beharreko informazioa ageri da, fakturazio erregistroak modu elektronikoan hornituz, eta ezarri da bi kasu berritan eragiketaren kopuru osoa kontsignatu behar dela: 

· Erabilitako objektuen araubide berezia aplikatu behar duten eragiketen kasuan 

· Bidaia agentzien araubide berezia aplikatu behar duten eragiketen kasuan 
4. idatz zatiari dagokionez, lehenago lehenengo paragrafoan aipatutako “aldia” terminoa ezabatu egin da. Horrenbestez, laburpen idazpenak egiteko, data horretara arte bertan jasotako fakturak eman behar dira; hala ere, sortzapena hilabete naturalaren barruan egitea mantenduko da.
Bosgarren puntuan 64. artikuluko 4. idatz zatiari, jasotako fakturen erregistro liburuari buruzkoari, bi hizki berri gehitu zaizkio, g) eta h); horien bitartez erregistro liburuak Arabako Foru Aldundiko Egoitza Elektronikaren bitartez eguneratzen dituzten erakundeen kasuan, fakturazio erregistroak elektronikoki hornituz, eragiketaren kopuru osoa jasotzeko betebeharra ezarri da bi kasu hauetan:

· Erabilitako objektuen araubide berezia aplikatu behar duten eragiketen kasuan 
· Bidaia agentzien araubide berezia aplikatu behar duten eragiketen kasuan 
Seigarren puntuak 69 bis artikulua aldatu du, erregistro liburuak Arabako Foru Aldundiaren Egoitza Elektronikoaren bitartez eguneratzen dituzten subjektu pasiboek eragiketak erregistratzeko daukaten epea ezarri zuena, fakturazio erregistroak modu elektronikoan hornituz. 

Aipatutako artikuluko lehen puntuari dagokionez, berrikuntza gisa ezarriko da zergaren mende ez dauden eragiketak direnean, horien kasuan faktura eman denean, fakturazio erregistroa hornitzeko epea eragiketa egin den dataren arabera zehaztuko dela.

Bidenabar, hizki berri bat ere gehitu da, d) hizkia alegia; bertan finkatu da faktura zuzentzaileen fakturazio erregistroak hornitzea, emandakoak zein jasotakoak, lau eguneko epean egin behar dela faktura egin edo horren kontabilitate erregistroa egin denetik, hurrenez hurren. Aurrekoa gorabehera, zuzenketaren ondorioz hasieran kendutako kuotak areagotzen badira, zergaren arauan ezarritakoarekin bat etorriz, erregistrorako epea jasotako fakturetan aurreikusiko da.
Aldatutako 69 bis artikuluko 2. idatz zatian eragiketan erregistratzeko epeak ezarri dira, kutxa irizpidearen araubide berezia aplikagarria bada, eta paragrafo berria gehitu da, azalduz kobrantza eta ordainketei dagokien informazioa lau egun naturaleko epean egingo dela, kasuan kasuko kobrantza edo ordainketatik.

Zazpigarren puntuan 70. artikuluko 7. idatz zatia jaso da; erregistro idazpenak egiterakoan akats materialen bat eginez gero, “gertatu izanaz jabetu bezain laster” zuzendu behar dira. 
Zortzigarren puntuan ezabatu egin da erregistro liburuak Arabako Foru Aldundiaren Egoitza Elektronikoaren bitartez eguneratzen zituzten subjektu pasiboak hilero nahitaez likidazioa aurkeztera behartzen zituen idatz zatia.

Bederatzigarren puntuan, Auzitegi Gorenaren 2016ko otsailaren 9ko Epaiaren ondorioz (67/2015), 74.1 artikulua baliogabea zela zioena, inportazioan BEZaren atzerapen araubidea aplikatzeko aukera baliatzeari buruzko xedapen bat baztertzailetzat jo baitzuen, zergak Foru Administrazio bakarraren aurrean esklusibotasunez ordaintzen zituztenak baztertu baitzituen, bada aukera berri bat gehitu da subjektu pasibo horientzat; hain zuzen ere, aduanek likidatutako kuota gehitu ahalko dute estatuko administrazioaren aurrean aurkeztu beharreko likidazio aitorpen batean, Ogasun eta Funtzio Publikoko ministroak ezarritako eredu, leku, modu eta epeetan. 
Bigarren idatz zatian fakturazio betebeharrak arautzen dituen araudia aldatu da, maiatzaren 28ko 18/2013 Foru Dekretuaren bidez onetsitakoa, zeinaren bidez onetsi baitzen fakturazio betebeharrak arautzen dituen araudia. 
Fakturazio araudirako aldaketak hiru puntutan zehaztu dira.

Lehenengo puntuan 5. artikuluko 4. idatz zatia aldatu da, faktura bat zuzentzeko moduari buruzkoa.

Testu berrian jasotako aukeran, Ogasun Zuzendaritzak fakturak zuzentzeko beste prozedura batzuk baimendu ditzake, interesdunek aldez aurretik eskaera egin ondoren, kasuan kasuko jarduera sektorearen administrazio edo merkataritza jarduerek justifikatzen dutenean.

Bigarren puntua 18. artikuluan jaso da, fakturak igortzeko epeari buruzkoa, faktura zuzentzaileak; zein epetan igorri behar diren adierazi da.

Hirugarren puntuan hainbat aldaketa egin dira hirugarren xedapen gehigarrian, bidaia agentziek emandako zerbitzuak areagotzearen ondorioz, bitartekari gisa jokatuz eta besteen kontura, xedapen hori aplikagarria izanik.

Hala, xedapen horren 1. idatz zatian, lehen soilik bidaiarien eta bagajeen aire bidezko garraio zerbitzuak jasotzen ziren, bidaia agentziari zegozkienekin erkatuta, eta erreserba eta likidazioko sistema elektroniko zehatz baten bitartez egindakoak. Bertsio berriarekin honako zerbitzu hauek ere jaso dira:
a´ ) Bidaiarien eta haien bagajeen garraioa; 
b´) Ostalaritza, akanpalekuak eta bainuetxeak; 
c´) Jatetxeak eta cateringa; 
d´) Garraiobideen epe motzerako errentamendua; 
e´) Museoak, arte galeriak, pinakotekak, monumentuak, leku historikoak, lorategi botanikoak, parke zoologikoak eta natura parkeak eta beste naturagune babestu antzeko batzuk; 
f´) Kultura, arte, kirol, zientzia, hezkuntza, jolas, feria eta erakusketa ekitaldietara sarbidea ematea; 
g´) Bidaia aseguruak.

Xedapen gehigarriko 2. idatz zatian, fakturek jaso beharreko datu edo betekizunak ezartzen dituena, azaldu zen bidaia agentziek xedapen gehigarrian aurreikusitakoaren babespean emandako fakturek fakturetarako fakturazio araudiko 6. artikuluan eskatutako datuak izan behar dituztela.  Orain gaineratu denez, hala badagokio, faktura erraztuetarako 7. artikuluan eskatutako datuak jaso behar dira.
3. idatz zatian “garraio zerbitzuen hartzailea” esapidea erabili beharrean, “horien hartzailea” esapidea jarri da. 

6. idatz zatia aldatzea hobekuntza tekniko bat da; “xedapen gehigarria” idatz zati horretan jasotako adierazpenaren hitz larriak ezabatzean datza, homogeneotasun ortografikoa dela medio.

7. idatz zatian, bidaia agentziek eman beharreko zerbitzu berrien ondorioz, aldatu egingo da, erosketen kontzeptuan, orain “bidaiarien eta bagajeen garraio zerbitzuak ematea” dioen lekuan “zerbitzuen prestazioak, beste batzuen kontura eta beste baten izenean bitartekari gisa jokatzen dutenean” esanez.

Beste alde batetik, azken xedapenak ezarri du Foru Dekretua ALHAOn argitaratu eta hurrengo egunean sartuko dela indarrean, eta 2018ko urtarrilaren 1etik aurrera izango ditu ondorioak.
V. ONDORIOAK

LEHENENGOA.- Arabako Foru Administrazioko Aholku Batzordeak irizpena eman behar du foru dekretuaren proiektuari dagokionez.
BIGARRENA.- Foru dekretuaren proiektuak ordenamendu juridikoa betetzen du eta araudian ezarritako lege gaikuntza eta eskumen arloko esparruaren barruan eman da. 

